
Pli serius che quai ch’ins crai
DA BERNARD CATHOMAS

E nfin ils 7 da matg 
avain nus Svizras e 

Svizzers duvrà da la natira 
tut quai che tutga a nus per 
l’entir onn. Dapi lura vivin 
nus sin donn e cust da las 
genera ziuns futuras e dad 
autras regiuns dal mund 
che vivan pli ecologic che 
nus. Nus sgulain trais gia-
das dapli ch’auters, nus 
charrain cun ils pli grevs 
autos da l’entira Europa, 
nus producin il pli bler ru-
ment. Per di e persuna cha-
schunain nus 20 giadas da-
pli CO2 che quai che nus 
duessan.

Q uestas cifras vegnan da
l’Uffizi federal per sta-

tistica che sa basa sin ex-
perts internaziunals. Sche 
tuts vivessan sin quest 
mund sco nus duvrassi 
mintg’onn trais planets per 
mantegnair la substanza a 
lunga vista. La chaussa è 
fitg seriusa. Mo nus fa-
schain sco sche tut fiss nor-
mal.

N us vivin da la natira. 
Quai emblid’ins ma-

gari sch’ins po cumprar tut 
quai ch’ins dovra, sch’ins 
viva en chasas che prote-
gian da tuttas auras ed ab-
itescha en regiuns privile-
giadas sco nus. Dapi decen-
nis essan nus carstgauns vid 
destruir las basas da 
noss’existenza. La biodiver-
sitad svanescha pli e pli, las 
mars vegnan explotadas, il 
terren fritgaivel tissientà, 

l’aria impestada. Tar nus 
ves’ins oz anc pauc da quai. 
Tuttina: I constat. 

C un il verms svanescha 
er il carstgaun» stevi 

scrit questa primavaira sin 
in transparent en in til da 
protest da giuvnas e giu-
vens. Er nus umans essan la 
finala mo ina da las millis 
specias ed essan dependents 
dad autras specias, schizunt 
dals insects, din ils experts.  

I ls manifests e las demon-
straziuns da la giuven-

tetgna han destadà la poli-
tica. Ils liberals sa dattan 
dapi in pèr mais precauta-
main colur verda. Mirve-
glias, tge acziuns concretas 
che confirman lur pleds. La 
pps pretenda senza rete-
gnientschas ch’ella saja – 
cun blers purs en sias re-
tschas – gia adina stada ver-
da, er sche quai na sa mussa 
uschè cler ni en  sias deci-
siuns ni en il cumporta-
ment da tut ils purs. Cri-
stiandemocrats e cristianso-
cials san dapi decennis ch’i 
tutga tar las obliga ziuns 

fundamentalas dad ina par-
tida cun il C en il num da 
s’engaschar per mante gnair 
la scaffiziun. Cler ch’ils co-
tschens èn verds. En 
l’Europa mussan dentant 
ils verds cun grond success 
che mo l’original persvada 
per propi. 

V erd è actual, dentant 
betg gratuit. Esser 

verd vul dir sa restrenscher, 
renunziar sin sgols e bler 
auter che chargia l’ambient. 
Verd custa. Ma verd cre-
escha er plazzas da lavur. 
Per esser propi verd stuess 
er jau midar in pèr chaussas 
che faschessan mal. Quai 
fan ins mo sch’ins sto, mo 
sch’ins vegn obligà. Per es-
ser sincer: Facultativ na 
funcziuni betg. I dovra cu-
monds. E cumonds preten-
dan curaschi en ina socie-
tad libra nua che mintgin 
stat sin sias libertads.

Il 21avel pudess daven-
tar il tschientaner verd. 

 Suenter il 20avel cun las 
terriblas guerras ed ils ge-
nozids sgarschaivels ina 
perspectiva legraivla. Spe-
rain ch’i restia anc temp 
avunda da far las midadas 
avant ch’ils gla tschers po-
lars lieuan, la mar crescha 
e chatscha ina mil liarda 
fugitivs ecologics en re-
giuns segiras, chaschu-
nond conflicts apocalip-
tics. Quels che predin che 
quai vegnia a succeder, 
sche nus na tirain oz las 
consequenzas, han fitg 
ferms arguments.

